
Бөрйəн районы Байғаҙы ауылында тыуған Сəлих олатайым ике һуғышта 
ҡатнашҡан яугир. Ул 1904 йылдың апрель айында донъяға килə.

1926-1928 йылдарҙа Ҡыҙыл Армия сафында хеҙмəт иткəндə 83-сө кавалерия 
полкы составында кавалерист булып Төркмəнстанда баҫмасыларға ҡаршы 

һуғыша. Имен-һау ҡайтып колхозға эшкə төшə, өйлəнə, Абдулла, Сəйет, Абдулхай 
исемле улдары тыуа. Əммə тыныс тормошто боҙоп, бөтə илде тетрəндереп Бөйөк 

Ватан һуғышы башланып китə.Сəлих олатайым 1941 йылдың 1 декабрендə 
фронтҡа алына. Тəүҙə уны, кадровой кавалерист булараҡ, Алкин станцияһында 

яңы ойошторолоусы 112-се Башҡорт кавалерия дивизияһына ебəрəлəр. Унда 
Сəлих олатайым дүрт ай буйына яңы саҡырылған һалдаттарҙы атта йөрөргə 

өйрəтə. Һəм һуғышҡа 112-се Башҡорт кавалерия дивизияһының 93-сө кавалерия 
полкы составында инə. 1942 йылдың 20 ноябрендə һул аяғы ҡаты яралана, 1943 
йылдың 5 февраленə тиклем госпителдə дауалана. 1943 йылдың июленəн 1944 

йылдың ғинуарына тиклем 14-се гвардия кавалерия полкында кавалерист булып 
ҡаты алыштарҙа ҡатнаша. Сəлих олатайымды 1944 йылдың ғинуарында 

артиллерия батальонының 401-се пулеметсылар отделениеһына командир итеп 
тəғəйенлəйҙəр. 1944 йылдың 25 апрелендə тағы ла яралана, снаряд ярсығы уң 
яурынына үтеп инə, шулай ҙа олатайым һуғышты дауам итə, Берлинға тиклем 

барып етə.



Урман-тауҙар араһында тыуып-үҫкəн йылғыр һунарсы, атта оҫта йөрөүсе 
олтатайым бик күп хəл иткес алыштарҙа ҡатнаша. "Одер өсөн" тигəн документаль 

фильмда олатайымдарҙың алышы һүрəтлəнə. 
Сəлих олатайым хəтирəлəренəн белеүебеҙсə, Одер йылғаһы буйындағы ҡаты 

алышта, ул үҙенең командирын ҡотҡара.
Бөйөк Ватан һуғышында күрһəткəн батырлыҡтары өсөн олатайым Псəнчин 
Сəлих Мəхмүт улы ике тапҡыр "Ҡыҙыл Йондоҙ" ордены менəн бүлəклəнə. 

Ҡыҙғанысҡа ҡаршы, икенсе ордены ҡулына тапшырылып өлгөрмəй, ул Өфө 
ҡалаһында музейҙа һаҡлана. Олатайымды шулай уҡ "Варшаваны азат иткəн 
өсөн", "Берлинды алған өсөн", "Германияны еңгəн өсөн" миҙалдары менəн 

бүлəклəйҙəр. Шулай ҙа уның ғорурланып һəм ҡəҙерлəп һаҡлаған бүлəге - маршал 
Георгий Жуковтың Рəхмəт хаты була.

Сəлих олатайымдың орден-миҙалдары, күп һанлы Маҡтау грамоталары, хəрби 
билеты, госпиталдəн бирелгəн справкалар һəм башҡа олатайымдың тормошона 

ҡағылышлы мəғлүмəттəрҙең төп нөхсəһе кинйə улы Фəтих апамда ҡəҙерлəп 
һаҡлана.СССР-ҙың Юғары Советы президиумының 1945 йылдың 23 июнендəге 
Указы нигеҙендə демобилизациалана һəм ошо йылдың көҙөндə тыуған ауылына 

ҡайтып төшə.



Псəнчин Сəлих Мəхмүт улы - “Ҡыҙыл Йондоҙ” 
ордены кавалеры.Ҡыҙғанысҡа ҡаршы, икенсе 
«Ҡыҙыл Йондоҙ» ордены уға килеп етмəгəн.



1945 йылдың ғинуарында ул “Варшаваны азат иткəн    
өсөн” миҙалы менəн бүлəклəнə.



1945 йылдың майында “Берлинды алған өсөн” 
миҙалын ала.



1945 йылдың майында “Германияны еңгəн өсөн” 
миҙалына лайыҡ була.



Иң ҡəҙерлəгəн наградаһы 1945 йылда маршал 
Жуков тапшырған Рəхмəт хаты 



Хəрби билеты



1978 йылдың майында ул «Хеҙмəт ветераны»
миҙалы менəн бүлəклəнə.



1978 йылда «60лет Вооруженных Сил СССР»
миҙалын бирəлəр.



Тыуған йортта уны күңелһеҙ хəлдəр көтə. Өлəсəй һуғыш ваҡытында аслыҡтан 
вафат булған, ə улдары балалар йортонда була. Олатайым йорт-ҡураһын тəртипкə 
килтерə. Минең өлəсəйемə, хəҙергə Күгəрсен районынан булған Йомабикə Шəһит 

ҡыҙына өйлəнə. Балалар йортонан балаларын алып ҡайталар, үҙҙəренең Фəрит 
һəм Фəтих исемле улдары тыуа. Олатайым менəн өлəсəйем иңгə-иң терəп матур 
донъя көтəлəр. Бергəлəп алты малайҙы - Абдулла, Сəйет, Абдулхай, Фəрит, Фəтих 
һəм Йомабикə өлəсəйемдең беренсе никахынан тыуған улы Мирзаны ҙур тормош 
юлына баҫтыралар. Олатайым яу яланында ятып ҡалған ағайҙарының балаларына 
ла терəк була.Ҡыҙғанысҡа ҡаршы, миңə олатайымды күрергə насип булманы. Ул 

1980 йылдың октябрендə вафат була. Ауылдаштарҙан, туғандарҙан белеүемсə, 
Сəлих олатайым яуҙа ла батырҙарса алышҡан, тыныс тормошта ла үҙенең эше 

менəн ихтирам яулаған кеше. Заманына ҡарамай дингə тоғро ҡала, ураҙаһын да 
тота, намаҙын уҡый; ипле һəм мəрхəмəтле кеше була. Оҫта ҡуллы тимерсе 

олатайым, һуғыштан һуңғы ауыр йылдарҙа кешелəргə тимер мейес яһай, ат та 
дағалай, тишек биҙрə-сүместрəҙе ямай, табаҡ-тастарҙы төплəп бирə, хатта 

молотилканы ла ул эшлəп биргəн. Олатайымдың оҫталығы балаларына һəм 
ейəндəренə, бүлəлəренə лə күскəн. Олатайым əле лə онотолмай. Уның исемен 
мəңгелəштереү маҡсатында Байғаҙы ауылының үҙəк урамына Сəлих Псəнчин 

исеме бирелгəн, мəктəптə уның исемен йөрөткəн отряд бар.



Быйыл Бөйөк Еңеүҙең 75 йыллығы айҡанлы, 112-се Башҡорт дивизияһы яугиры 
Псянчин Сəлих Мəхмүт улының мəңгелек йортона, тимерҙəн, ат беркетеп 

яһалған,  ҡəберлек рəшəткəһе ҡуйылды. Уны олатайымдың кинйə улы Фəтих 
Псəнчин үҙ ҡулдары менəн эшлəнгəн.Ошо тарихи һəм быуындар сылбырын 

нығытыусы сарала олатайымдың ейəн-бүлəлəре, килендəре зыярат ҡылдылар.



Иғтибарығыҙ өсөн рəхмəт!


